
«КОЖНЫ ДЗЕНЬ ДАРАГІ І КАШТОЎНЫ» 
 

Мікалай Мікалаевіч Ліпскі з райцэнтра яшчэ ў дзяцінстве 

вырашыў звязаць свой лёс з арміяй. Напачатку была тэрміновая 

вайсковая служба ў ракетных войсках, а затым з 1977 года – 

звыштэрміновая служба прапаршчыкам. 

З пачатку 80-х прапаршчык Ліпскі служыць у Баравусе-1. 

Часць, што месцілася там, на той час на прасторах былога 

СССР лічылася адной з лепшых і салдаты часта выконвалі 

баявыя заданні ў розных «гарачых» кропках свету. 

1986 год. У прапаршчыка Ліпскага сям’я, радуе маладога 

тату чатырохгадовы сын Дзімка. І раптам пытанне камандзіра: 

«Ты гатовы выканаць інтэрнацыянальны доўг у Афганістане?» 

Што мог адказаць савецкі салдат, тым больш, кадравы ваенны? 

Толькі адно кароткае «гатовы». 

155 чалавек лётна-тэхнічнага складу былі накіраваны ў Афганістан, сярод іх і тэхнік 

М. М. Ліпскі. Месяц падрыхтоўкі ў мястэчку Каган, што ва Узбекістане, і з чэрвеня 1986 года 

Афганістан. 

«Нас размясцілі на паўночным баку Афганістана, у Джалалабадзе, каля дзяржаўнай мяжы з 

Пакістанам, – расказвае М. Ліпскі, – Так што адразу адчулі подых вайны». У Афганістане ўсё было 

незнаёмае, небяспечнае: субтрапічны клімат, да якога з такімі цяжкасцямі прывыкалі еўрапейцы, 

горы, адкуль амаль пастаянна стралялі... 

Праз мёсяц з баявога задання не вярнуліся сябры. Старшы прапаршчык Ліпскі бачыў, як 

збіты верталёт за лічаныя хвіліны ахопліваецца полымем – і страшэнны выбух… 

М. М. Ліпскі ўспамінае пра тое, як іх «віншавалі» з кожным святам маджахеды. «Відаць, быў 

у афганскіх баевікоў савецкі каляндар, – гаворыць Мікалай Мікалаевіч, – бо кожнае свята для нас 

пачыналася з артабстрэлу, зямля ў прамым сэнсе слова гарэла пад нагамі...». Менавіта ў 

Афганістане прыйшло разуменне, наколькі дарагі і каштоўны кожны дзень. I найвялікшым шчасцем 

было вяртанне дадому. 

Але яшчэ доўга сніўся Афганістан, сніліся сябры, якія загінулі. Дарэчы, са 155 чалавек, якія 

ехалі ў Афганістан разам з М. М. Ліпскім, дзесяць не вярнулася... 

